
কামে জৰ্জ্জৰিত চিত্ত ভৈলন্ত পাগল।

বক বক কৰে যেন ভোকৰা ছাগল॥ [১]

মাতিবে লাগিলা দ্ৰৌপদীৰ মুখ চাই।

কাহাৰ জিয়াৰী তুমি আছ এহি ঠাই॥২১

তোৰ ৰূপ দেখি মই কামে ভৈলো মত্ত।

স্বৰূপ কৰিয়া কহা মোহোৰ আগত॥

দ্ৰৌপদী বোলন্ত আক মাতিবে লাগয়।

নমাতিলে মোক আজি হৰিবে নিশ্চয়॥২২

বোলন্ত দ্ৰৌপদী মই পাণ্ডুৰ বোহাৰী।

নাম মোৰ যাজ্ঞসেনী দ্ৰুপদ জিয়াৰী।

কৌৰৱে পাশাত জিনি খেদাইলে ডকাই।

বনবাসে দুখ ভুঞ্জি আছো এহি ঠাই॥২৩

মোক ইঠানত ৰাখি পত্ৰৰ গৃহত।

মৃগয়া কৰন্তে স্বামী পশিল বনত॥

পতিব্ৰতা নাৰী মই কহিলো বুজাই।২৪

মোক যিবা চাৱে জীৱনত আশা নাই॥

বচনেও নমাতে যে পৰ পুৰুষক।

চিনিবাৰ কাৰণেসে চিনা দিলো তোক॥

অসুৰে বোলয় এৰা পতিব্ৰতা ধৰ্ম্ম।

বচনেক বোলো মই শুনা তাৰ মৰ্ম্ম॥২৫








	↑ ভোকৰা-ছাগল, ডাঙৰ ষাড়পঠা।

